
mendatengi dari djaoeh dan baroe kalihatan lajarnja sadja, seperti sajapnja boeroeng-laoet ijang poetih; melinken orang pelajaran sadja bisa liat, bahoea itoe satoe kapal adanja.

„O!“ kata Dantes: „di dalem tempo setengah djam akoe berenang sampe ka kapal itoe; tapi akoe koewatir nanti diperiksa dan nanti di kenali seperti satoe pelari laloe akoe dibawa poelang ka Marseille. Apatah akoe misti perboewat, apatah akoe misti bilang? Hikajat apatah akoe misti tjeritaken, soepaja omongankoe boleh dipertjaja? Akoe taoe, bahoewa orang-orang kapal ini toekang lakoeken perniagaan seloesoepan, sambil djadi djoega badjak laoet; dengen melaga berlajar di  pantei laoet, marika itoe membegal di pasisir; tentoelah djoega ija orang lebih soeka serahken akoe pada politie dan mendapet oepahan, dari pada berboewat amal padakoe. — Biarlah akoe menoenggoe. Tapi, adoeh! akoe sanget lapar; di dalem bebrapa djam lagi tentoe sekali tenaga akoe djadi habis! lain dari begitoe, waktoenja cipier dateng di kamarkoe soedah ampir sampe. — Akoe rasa akoe nanti bilang sadja ijang dirikoe ini satoe dari antara itoe orang-orang pelajaran, jang tadi pagi telah dapet katjilakaan, dengen lantaran praoe terpetjah di tengah laoet; tida seorang nanti bantah bitjarakoe, kerna sekalian orang pelajaran itoe soedah djadi mati di laoet.

Sambil mengomong begitoe sendiri-diri, Dantes melihat ka tengah laoet laloe dapet lihat satoe kopia merah ijang menjangkoet pada batoe karang, sedeng bebrapa potong balok dan papan ada ngambang dan bergojang-gojang di dekat karang itoe. Semoewa itoe berasal dari itoe praoe tjang terpetjah di waktoe pagi. 

